
Abstrak

/ \ Kajian ini dijalankan untuk melihat bagaimana kelemahan

E-JITU iman boleh mempengaruhi penglibatan mahasiswa dalam
aktiviti maksiat. Masalah seperti penipuan akademik,
pergaulan bebas dan penyalahgunaan dadah semakin
meningkat di universiti, namun kaitannya dengan tahap
keimanan masih kurang dikaji secara mendalam. Objektif

Acceptence date:
29 January 2023

Valuation date:

15 March 2023 utama kajian ini adalah untuk mengetahui sejauh mana
hubungan antara kelemahan iman dengan kecenderungan

Publication date: melakukan maksiat. Kajian ini menggunakan soal selidik
22 April 2023 terhadap 100 orang mahasiswa universiti awam yang dipilih
\ / secara rawak mengikut tahun pengajian dan fakulti. Hasil

kajian mendapati bahawa semakin lemah iman seseorang,
semakin tinggi kemungkinan mereka terlibat dalam maksiat, terutamanya penipuan
akademik dan pergaulan bebas. Kajian mencadangkan agar program yang boleh
menguatkan iman dan nilai agama dalam kalangan mahasiswa diperbanyakkan bagi
membantu mengurangkan masalah ini.

Kata kunci: Iman, Maksiat, Mahasiswa, Masalah Sosial, Program Agama.

THE INFLUENCE OF WEAK FAITH ON INVOLVEMENT IN IMMORAL
ACTIVITIES AMONG UNIVERSITY STUDENTS

Abstract

This study was conducted to examine how weak faith can influence university students'
involvement in immoral activities. Issues such as academic dishonesty, illicit
relationships, and drug abuse are on the rise in universities, yet their connection to the
level of faith has not been extensively explored. The main objective of this study is to
determine the extent of the relationship between weak faith and the tendency to commit
sinful acts. A questionnaire was distributed to 100 randomly selected students from a
public university, representing various years of study and faculties. The findings reveal
that the weaker a person's faith, the more likely they are to be involved in immoral

activities, particularly academic dishonesty and illicit relationships. The study suggests
that more programs aimed at strengthening faith and religious values among student
should be implemented to help reduce this problem.

Keywords: Faith, Immorality, University Students, Social Issues, Religious Programs.
PENGENALAN

Isu kelemahan iman dalam kalangan mahasiswa Islam semakin mendapat perhatian
kerana golongan ini sepatutnya menjadi contoh daripada segi akademik dan akhlak.
Namun, kajian menunjukkan bahawa amalan ibadah, keilmuan akidah dan penghayatan
akhlak dalam kalangan pelajar IPTI tidak sentiasa konsisten (Rahim & Yahya, 2024).
Realiti ini berpotensi membuka ruang kepada gejala sosial apabila benteng iman tidak
kuat. Keadaan ini jika tidak ditangani dengan serius dikhuatiri akan memberi kesan
negatif kepada pembangunan modal insan yang seimbang dari sudut rohani dan jasmani.

Secara umumnya, kelemahan iman dapat dilihat melalui beberapa petunjuk seperti
pengabaian ibadah wajib dan sunat, kefahaman akidah yang cetek, serta kurangnya
penghayatan terhadap nilai-nilai murni Islam dalam kehidupan seharian. Cabaran hidup
di kampus yang jauh daripada pengawasan keluarga, pengaruh rakan sebaya, serta
kecanggihan media sosial sering menjadi faktor yang mendorong mahasiswa terjerumus
dalam perbuatan maksiat (Akib et al. 2024). Hal ini membuktikan bahawa benteng diri
yang lemah membuka peluang kepada godaan nafsu dan bisikan syaitan untuk menguasai
tindakan seseorang.

Pernyataan masalah kajian ini dapat dijelaskan melalui insiden yang dilaporkan oleh
akhbar Sinar Harian bertajuk “Pelajar IPT ditangkap khalwat, beri alasan takut sendirian
di rumah” (Adnan,N, 2024). Dalam kejadian tersebut, sepasang pelajar di sebuah institusi
pengajian tinggi di Perak ditahan pihak berkuasa agama kerana bersekedudukan di
sebuah pangsapuri atas alasan bimbang keselamatan diri apabila tinggal seorang diri.
Walaupun pelbagai program kesedaran telah dilaksanakan, kes ini jelas menunjukkan
bahawa masih wujud mahasiswa yang lemah iman sehingga sanggup melanggar batas
pergaulan. Fenomena ini memberi isyarat bahawa usaha membendung masalah perlakuan
maksiat dalam kalangan mahasiswa memerlukan pendekatan yang lebih berkesan.

Sehubungan dengan permasalahan yang dikenal pasti, kajian ini dijalankan dengan tiga
objektif utama. Pertama, mengenal pasti tahap kelemahan iman dalam kalangan
mahasiswa berdasarkan aspek konsistensi ibadah, kefahaman akidah, dan komitmen
terhadap nilai agama. Kedua, meneliti jenis serta kekerapan aktiviti maksiat yang lazim
berlaku dalam kalangan responden. Ketiga, menganalisis hubungan antara tahap
keimanan dengan kecenderungan terlibat dalam perlakuan maksiat. Diharapkan hasil
kajian ini dapat menjadi panduan berguna kepada pihak universiti, pihak berkuasa agama
dan masyarakat dalam merangka langkah pendidikan serta intervensi yang lebih berkesan
untuk memperkukuh keimanan mahasiswa secara berterusan.

SOROTAN LITERATUR

Kajian-kajian lepas menunjukkan bahawa mahasiswa yang mempunyai kelemahan dalam
aspek keimanan cenderung terlibat dalam perilaku menyimpang seperti pergaulan bebas,
penipuan akademik, penyalahgunaan dadah dan aktiviti tidak bermoral lain. Kekosongan
rohani serta ketiadaan rasa takut kepada dosa menyebabkan mereka tidak meletakkan
batasan dalam tingkah laku, lantas menjadikan maksiat sebagai sesuatu yang dianggap
biasa. Hal ini menunjukkan bahawa iman bukan sekadar pegangan dalaman yang bersifat
peribadi, tetapi ia memainkan peranan penting sebagai benteng dalam mengawal tingkah
laku seharian dan mencegah seseorang daripada terjerumus ke dalam gejala sosial yang
merosakkan. Kajian ini turut menekankan bahawa pengabaian terhadap kewajipan agama
merupakan salah satu indikator utama kelemahan iman dalam kalangan pelajar institusi
pengajian tinggi.

Selain itu, peranan media dakwah turut menjadi faktor penting dalam membentuk
kekuatan iman. Kajian mendapati bahawa peningkatan pendedahan kepada kandungan
ceramah yang berorientasikan aqidah dapat mengukuhkan kefahaman pelajar terhadap
prinsip-prinsip Islam dan menjauhkan mereka daripada pengaruh negatif persekitaran
(Jumroni,2024). Kajian ini membuktikan bahawa peningkatan intensiti mendengar
ceramah agama berkait rapat dengan kekuatan spiritual individu dan keupayaan menolak
ajakan maksiat. Kandungan dakwah yang konsisten dan dekat dengan realiti mahasiswa
mampu mendorong kepada peningkatan penghayatan agama sekaligus menurunkan
kecenderungan untuk terlibat dalam maksiat.

Seterusnya, faktor persekitaran sosial di kampus turut memainkan peranan yang besar
dalam mempengaruhi kekuatan atau kelemahan iman dalam kalangan mahasiswa. Kajian
mengenai budaya hedonisme dalam kalangan pelajar Islam menunjukkan bahawa tekanan
sosial, pengaruh rakan sebaya dan kecenderungan terhadap hiburan berlebihan boleh
melemahkan ikatan pelajar dengan nilai-nilai Islam (Iksan ,2010). Apabila budaya
hedonisme menguasai cara berfikir dan berhibur, mahasiswa lebih mudah mengabaikan
batas syariah, lantas terlibat dalam aktiviti maksiat. Ketiadaan keseimbangan antara
rohani dan jasmani mendedahkan mahasiswa kepada krisis identiti dan kecelaruan moral.
Apabila seseorang mahasiswa kurang didedahkan kepada sokongan sosial yang membina,
ditambah pula dengan iman yang lemah, maka mereka lebih mudah terpengaruh oleh
unsur-unsur negatif yang terdapat di persekitaran mereka.

Dalam konteks peningkatan iman, pendekatan kerohanian seperti zikir tarekat juga
terbukti berkesan. Ketiadaan pengisian rohani yang berterusan menyumbang kepada
ketidakseimbangan spiritual dan menjadikan individu lebih mudah terdorong kepada
perbuatan yang melanggar syariat (Bilad, Rahman dan Arifin, 2023). Kajian mereka
terhadap kaedah zikir TQN (Tarekat Qadiriyah wa Nagsyabandiyah) membuktikan
bahawa pengukuhan kecerdasan spiritual mampu menjadi benteng terhadap godaan
maksiat kerana ia menstabilkan jiwa dan memberi kesedaran terhadap pengawasan Allah
SWT. Kebergantungan kepada latihan kerohanian seperti zikir, muragabah dan
muhasabah diri menjadi pelindung dalaman kepada serangan gejala sosial.

Secara keseluruhannya, kelemahan iman dalam kalangan mahasiswa terbukti menjadi
salah satu faktor penyumbang utama kepada penglibatan dalam aktiviti maksiat. Namun
begitu, pengaruh ceramah agama, pendidikan spiritual dan bimbingan kerohanian seperti
zikir mampu mengukuhkan iman dan mencegah mahasiswa daripada terjerumus ke dalam
gejala negatif. Oleh itu, pendekatan holistik yang menggabungkan pengisian agama,
budaya sihat dan bimbingan kerohanian amat penting dalam membina generasi
mahasiswa yang kuat imannya dan berakhlak mulia. Usaha bersepadu ini penting dalam
memastikan mahasiswa bukan sahaja cemerlang dalam akademik, tetapi juga teguh dari
segi spiritual dan sahsiah untuk menghadapi cabaran dunia moden yang kompleks.

METODOLOGI KAJIAN

Kajian ini menggunakan reka bentuk kuantitatif, iaitu pendekatan penyelidikan yang
menekankan kepada pengumpulan dan penganalisisan data dalam bentuk numerik.
Pendekatan ini dipilih untuk mengukur secara objektif dalam mengenal pasti tahap
kelemahan iman dalam dalam kalangan mahasiswa berdasarkan indikator seperti
kosistensi dan pemahaman akidah, meneliti jenis dan kekerapan aktiviti maksiat yang
dominan dalam kalangan responden serta menganalisi kolerasi antara tahap keimanan
dengan kecendurungan terlibat dalam aktiviti maksiat. Reka bentuk ini membolehkan
analisis statistik dilakukan ke atas pemboleh ubah terpilih (Creswell & Creswell, 2018).

Kaedah Pengumpulan Data

Instrumen kajian berupa soal selidik yang dibina menggunakan platform Google Form.
Soal selidik ini mengandungi empat bahagian utama:

Bahagian A: Maklumat demografi (jantina, umur, tahun pengajian dan bidang pengajian)

Bahagian B: Tahap kelemahan atau kekuatan responden (Konsistensi dalam ibadah,
pemahaman terhadap akidah islam, komitmen terhadap nilai dan amalan agama)

Bahagian C: Jenis dan kekerapan aktiviti maksiat (Perilaku aktiviti maksiat)

Bahagian D: Hubungan keimanan dan maksiat dan kecenderungan terlibat dalam maksiat
(bagaimana kekuatan atau kelemahan iman memberi kesan kepada tingkah laku)

Soal selidik diedarkan secara atas talian kepada pelajar UiTM kampus Alor Gajah
melalui aplikasi WhatsApp, Telegram dan media sosial antara 1 Jun 2025 hingga 31 May
2025. Reka bentuk soal selidik ini membolehkan pengukuran dari pelbagai aspek
berkaitan pengetahuan mahasiswa terhadap pengaruh kelemahan iman dalam aktiviti
maksiat.

Populasi dan Sampel
Soal selidik ini telah dijalankan selama 24 hari dari 1 Jun 2025 sehingga 31 May 2025

dan telah melibatkan seramai 101 responden iaitu mahasiswa dari pelbagai peringkat
pengajian dan fakulti di UiTM Cawangan Melaka kampus Alor Gajah. Pemilihan

responden dilakukan secara persampelan rawak mudah tanpa mengira jantina, kaum, atau
program pengajian bagi memastikan representasi yang seimbang dan bebas daripada
sebarang kecenderungan yang boleh menjejaskan objektiviti kajian.

Kaedah Penganalisisan Data

Data dianalisis menggunakan perisian Microsoft Excel dan SPSS versi 28.0. Analisis
deskriptif digunakan untuk mengenal pasti taburan frekuensi, peratusan, dan min bagi
aktiviti hiburan dan corak perbelanjaan. Bagi Bahagian D, hubungan keimanan dan
maksiat dan kecenderungan terlibat dalam maksiat dianalisis menggunakan ujian korelasi
Pearson (Pallant, 2020).

Etika Kajian

Kajian ini telah dilaksanakan selaras dengan garis panduan etika penyelidikan yang telah
ditetapkan. Setiap responden telah diberikan penjelasan yang jelas mengenai objektif
kajian, dan penyertaan mereka sepenuhnya secara sukarela. Identiti dan maklumat
responden adalah sulit, manakala data yang dikumpulkan digunakan semata-mata bagi
tujuan akademik sahaja. Tiada unsur paksaan telah dikenakan dan tiada ganjaran atau
insentif diberikan bagi memastikan ketelusan kajian terpelihara.

DAPATAN KAJIAN DAN PERBINCANGAN

Kajian ini telah melibatkan seramai 101 orang responden dari kalangan mahasiswa di
UiTM Kampus Alor Gajah. Bahagian ini melaporkan hasil kajian yang merangkumi
maklumat demografi responden, nilai dalaman individu, tingkah laku luar serta korelasi
iman dan maksiat. Berdasarkan tiga objektif utama hasil kajian iaitu objektif kajian yang
pertama ialah untuk mengenal pasti tahap kelemahan iman dalam kalangan mahasiswa
berdasarkan indikator seperti konsistensi ibadah, pemahaman akidah dan komitmen
terhadap nilai agama. Yang kedua, iaitu untuk meneliti jenis dan kekerapan aktiviti
maksiat yang dominan dalam kalangan responden. Akhir sekali, untuk menganalisis
korelasi antara tahap keimanan dengan kecenderungan terlibat dalam aktiviti maksiat.

Maklumat Demografi Responden:

Jadual 1: Maklumat Demografi Responden

Perkara Kategori Bilangan Peratus
Responden
Jantina Lelaki Perempuan 15 14.9%
86 85.1%
Umur 18 5 4.95%
19 74 73.27%
20 11 10.9%
21 dan keatas 11 10.9%

Tahun 1 24 23.8%
Tahun 2 58 57.4%
Tahun Pengajian Tahun 3 7 7%
Tahun 4 6 6%
Tahun 5 6 6%
ACIS 11 10.9%
Perakaunan Pengurusan 6 5.9%
akulti Perniagaan 10 9.9
Perbankan 4 3.9%
Komunikasi & Pengajian 2 1.9%
Media 3 2.9%
Akademi Pengajian Bahasa 65 64.4%
Lain-lain

Berdasarkan Jadual 1 yang bertajuk Maklumat Demografi Responden, seramai 101 orang
telah mengambil bahagian dalam kajian ini. Dari segi jantina, majoriti responden adalah
perempuan iaitu seramai 86 orang (85.1%), manakala lelaki hanya 15 orang (14.9%).
Bagi kategori umur, kebanyakan responden berumur 19 tahun iaitu seramai 74 orang
(73.27%), diikuti oleh umur 20 dan 21 tahun ke atas masing-masing seramai 11 orang
(10.9%), manakala hanya 5 orang (4.95%) berumur 18 tahun. Dari aspek tahun
pengajian, majoriti responden berada di Tahun 2 iaitu 58 orang (57.4%), diikuti oleh
Tahun 1 dengan 24 orang (23.8%).

Tahun 3, 4 dan 5 masing-masing mencatatkan bilangan yang lebih kecil iaitu 7

(7%), 6 (6%) dan 6 orang (6%). Dalam kategori fakulti pula, majoriti responden berasal
dari fakulti selain dari yang dinyatakan (64.4%), diikuti ACIS (10.9%), Pengurusan
Perniagaan (9.9%), Perakaunan (5.9%), Perbankan (3.9%), Akademi Pengajian Bahasa
(2.9%) dan Komunikasi & Pengajian Media (1.9%). Data ini memberikan gambaran
umum tentang latar belakang responden yang pelbagai dari segi jantina, umur, tahun
pengajian dan bidang pengajian.

Tahap Keimanan responden

Kajian ini menganalisis Tahap keimanan responden dalam menunaikan solat 5 waktu,
Menjauhi perkara yang dapat merosakkan akidah dan penglibatan responden dalam
aktiviti keagamaan di kampus. Dapatan ini secara tidak langsung dapat memberi
gambaran awal tentang tahap keimanan mahasiswa serta dapat menilai peranan iman
dalam membentuk identiti dan disiplin diri.

https://journal.uitm.edu.my/ojs/index.php/e-dJITLU e-ISSN:2600-9617




E-Journal of Islamic Thought and Understanding
Academy of Contemporary Islamic Studies (ACIS),
UiTM Cawangan Melaka, Malaysia

Volume 6 No 1 (2023)

Jadual 2: Kekerapan Menunaikan Solat 5 Waktu

No. Perkara Bilangan responden| Peratus
1 Sangat Tidak Setuju 2 2%
2 Tidak Setuju 1 1%
3 Neutral 5 5%
4 Setuju 16 16%
5 Sangat Setuju 76 76%

Berdasarkan Jadual 2, Hasil kajian mendapati kekerapan responden dalam menunaikan
solat 5 waktu, majoriti responden menunjukkan tahap komitmen yang sangat tinggi
terhadap pelaksanaan solat lima waktu. Seramai 76 orang (76%) responden menyatakan
mereka sangat setuju bahawa mereka menunaikan solat lima waktu secara konsisten,
manakala 16 orang (16%) pula menyatakan setuju. Hanya sebilangan kecil responden
yang bersikap neutral iaitu seramai 5 orang (5%), manakala yang tidak bersetuju dan
sangat tidak bersetuju masing-masing mencatatkan bilangan yang amat kecil, iaitu 1
orang (1%) dan 2 orang (2%). Dapatan ini menunjukkan bahawa sebahagian besar
responden mempunyai kesedaran dan amalan yang baik dalam menunaikan solat fardu
sebanyak 5 waktu secara konsisten. Hal ini telah menjawab objektif kajian yang pertama
iaitu untuk mengenal pasti tahap kelemahan iman dalam kalangan mahasiswa
berdasarkan indikator seperti konsistensi ibadah, pemahaman akidah dan komitmen
terhadap nilai agama.

Jadual 3: Kekerapan Menjauhi Perkara Yang Boleh Merosakkan Akidah

No. Perkara Bilangan responden Peratus
1 Sangat Tidak Setuju 1 1%
2 Tidak Setuju 0 0%
3 Neutral 10 9.9%
4 Setuju 53 52.5%
5 Sangat Setuju 37 36.6%

Berdasarkan Jadual 3 yang bertajuk Kekerapan Menjauhi Perkara yang Boleh
Merosakkan Akidah, didapati bahawa sebahagian besar responden menunjukkan
kesedaran yang tinggi terhadap kepentingan menjaga akidah. Seramai 53 orang (52.5%)
responden menyatakan mereka bersetuju bahawa mereka menjauhi perkara yang boleh
merosakkan akidah, manakala 37 orang (36.6%) pula sangat bersetuju. Hanya 10 orang
(9.9%) berada pada tahap neutral, sementara seorang responden (1%) menyatakan sangat
tidak setuju. Tiada responden yang tidak bersetuju. Secara keseluruhannya, data ini
menunjukkan bahawa majoriti responden mempunyai pemahaman dan keprihatinan yang
tinggi dalam menghindari perkara-perkara yang boleh menjejaskan akidah mereka.

Jadual 4: Kekerapan Dalam Menyertai Aktiviti Keagamaan Di Kampus

No. Perkara Bilangan responden Peratus
1 Sangat Tidak Setuju 1 1%
2 Tidak Setuju 3 3%
3 Neutral 29 28.7%
4 Setuju 42 41.6%
5 Sangat Setuju 26 25.7%

Berdasarkan Jadual 4, Kekerapan responden dalam menyertai aktiviti keagamaan di
kampus ialah dapatan menunjukkan bahawa penyertaan responden terhadap aktiviti
keagamaan adalah agak memberangsangkan. Seramai 42 orang responden (41.6%)
menyatakan mereka bersetuju bahawa mereka kerap menyertai aktiviti keagamaan di
kampus, manakala 26 orang (25.7%) sangat bersetuju. Namun begitu, terdapat juga
peratusan yang agak besar iaitu 29 responden (28.7%) yang berada pada tahap neutral,
menunjukkan mereka mungkin kurang terlibat secara konsisten. Sebilangan kecil
responden tidak bersetuju (3 orang, 3%) dan sangat tidak bersetuju (1 orang, 1%).
Kesimpulannya, majoriti responden menunjukkan tahap penglibatan yang baik dalam
aktiviti keagamaan, namun masih terdapat ruang untuk meningkatkan lagi penyertaan
dalam kalangan pelajar yang kurang aktif.

Jenis dan kekerapan dalam melakukan aktivti maksiat.

Bahagian ini bertujuan untuk meneliti tingkah laku bermasalah yang dilakukan dalam
kalangan mahasiswa. Selain itu, adalah untuk mengenal pasti jenis dan kekerapan
maksiat yang dilakukan dan paling dominan. Akhir sekali, Data ini secara tidak langsung
dapat membantu mengenalpasti kerisauan sosial dan moral di kampus. Bahagian ini
menekankan perilaku negatif yang bercanggah dan ditegah di dalam islam.

Jadual 5: Berdua Duaan Dengan Bukan Mahram

No. Perkara Bilangan responden Peratus
1 Tidak Pernah 64 63.4%
2 Jarang (1-2 kali) 26 25.7%
3 Kadang-kadang (sebulan sekali) 10 9.9%
4 Kerap (mingguan) 1 1%

5 Sangat Kerap (hampir setiap hari) 0 0%

Berdasarkan Jadual 5, kekerapan responden dalam berdua-duaan dengan bukan mahram,
didapati bahawa majoriti responden tidak pernah melakukan perbuatan tersebut. Seramai
64 orang responden (63.4%) menyatakan mereka tidak pernah berdua-duaan dengan
individu bukan mahram, manakala 26 orang (25.7%) mengakui pernah melakukannya
namun hanya jarang, iaitu sekitar satu hingga dua kali. Sebanyak 10 orang responden

(9.9%) menyatakan mereka kadang- kadang berdua-duaan dalam tempoh sebulan sekali.
Hanya seorang responden (1%) yang mengaku kerap melakukannya secara mingguan,
manakala tiada responden yang melaporkan berdua-duaan dengan bukan mahram hampir
setiap hari. Secara keseluruhannya, data ini menunjukkan tahap kesedaran yang agak baik
dalam kalangan responden terhadap batas pergaulan dalam Islam, walaupun masih
terdapat segelintir yang terlibat secara tidak konsisten. Hal ini telah menjawab objektif
kajian yang kedua iaitu untuk meneliti jenis dan kekerapan aktiviti maksiat yang dominan
dalam kalangan responden.

Jadual 6: Kekerapan Menonton Kandungan Lucah

No. Perkara Bilangan responden Peratus
1 Tidak Pernah 87 86.1%
2 Jarang (1-2 kali) 11 10.9%
3 Kadang-kadang (sebulan sekali) 3 3%

4 Kerap (mingguan) 0 0%
5 Sangat Kerap (hampir setiap hari) 0 0%

Berdasarkan Jadual 6, kekerapan responden dalam menonton kandungan lucah, didapati
bahawa sebahagian besar responden tidak pernah terlibat dengan aktiviti tersebut.
Seramai 87 orang responden (86.1%) menyatakan bahawa mereka tidak pernah menonton
kandungan lucah. Sebanyak 11 orang (10.9%) pula mengakui pernah menontonnya tetapi
hanya jarang berlaku, manakala 3 orang responden (3%) menontonnya kadang-kadang,
iaitu sekitar sebulan sekali. Tiada responden yang menyatakan menonton kandungan
lucah secara kerap (mingguan) atau sangat kerap (hampir setiap hari). Dapatan ini
menunjukkan bahawa majoriti responden berada di tahap kawalan kendiri yang baik dan
kesedaran terhadap larangan menonton kandungan tidak bermoral adalah tinggi dalam
kalangan majoriti responden.

Jadual 7: Kekerapan Dalam Berpakaian Tidak Menutup Aurat

No. Perkara Bilangan responden Peratus
1 Tidak Pernah 45 44.6%
2 Jarang (1-2 kali) 33 32.7%
3 Kadang-kadang (sebulan sekali) 10 9.9%
4 Kerap (mingguan) 8 7.9%
5 Sangat Kerap (hampir setiap hari) 5 5%

Berdasarkan Jadual 7, yang kekerapan dalam berpakaian tidak menutup aurat, didapati
bahawa 45 orang responden (44.6%) menyatakan mereka tidak pernah berpakaian yang
tidak menutup aurat. Sebanyak 33 orang (32.7%) pula mengakui pernah melakukannya
tetapi hanya jarang, iaitu satu hingga dua kali. Seramai 10 orang (9.9%) menyatakan
mereka kadang-kadang berpakaian tidak menutup aurat sekitar sebulan sekali, manakala

e-1SSN:2600-8617

https://journal.uitm.edu.my/ojs/index.php/e-dJITLU

Page 118




E-Journal of Islamic Thought and Understanding
Academy of Contemporary Islamic Studies (ACIS),
UiTM Cawangan Melaka, Malaysia

Volume 6 No 1 (2023)

8 orang responden (7.9%) melakukannya secara mingguan. Terdapat juga 5 orang (5%)
yang mengakui berpakaian tidak menutup aurat hampir setiap hari. Dapatan ini
menunjukkan bahawa walaupun hampir separuh responden menjaga aurat dengan baik,
masih terdapat sebilangan pelajar yang berpakaian tidak menepati tuntutan syariah secara
berkala atau kerap dan memerlukan perhatian serta pendidikan berterusan berkaitan
tatacara pemakaian menutup aurat yang baik.

Hubungan keimanan dan maksiat

Bahagian ini bertujuan untuk melihat hubungan langsung di antara tahap keimanan
(Bahagian B) dan kecenderungan maksiat (Bahagian C). Bahagian ini dapat membantu
untuk menyelidik dalam mengesahkan hipotesis iaitu adakah iman yang rendah akan
meningkatkan peluang untuk melakukan maksiat? Soalan di bahagian ini memberi
tumpuan kepada pengaruh iman dalam diri dapat mempengaruhi perilaku baik atau buruk
seseorang.

Jadual 8: Keimanan Menurun Apabila Melakukan Maksiat

No. Perkara Bilangan responden Peratus
1 Sangat Tidak Setuju 0 0%
2 Tidak Setuju 0 0%
3 Neutral 8 7.9%
4 Setuju 43 42.6%
5 Sangat Setuju 50 49.5%

Berdasarkan Jadual 8, keimanan menurun apabila melakukan maksiat didapati bahawa
majoriti responden mempunyai kesedaran yang tinggi terhadap kesan maksiat terhadap
keimanan. Seramai 50 orang responden (49.5%) sangat setuju bahawa keimanan akan
menurun apabila melakukan maksiat, manakala 43 orang (42.6%) menyatakan setuju.
Hanya 8 orang responden (7.9%) berada pada tahap neutral, dan tiada responden yang
tidak bersetuju atau sangat tidak bersetuju. Dapatan ini menunjukkan bahawa hampir
semua responden mengakui hubungan langsung antara perbuatan maksiat dan penurunan
iman, menandakan kefahaman yang baik dalam aspek akidah dan kesedaran spiritual.

Jadual 9: Pegangan Agama Yang Kuat Dapat Menjauhi Maksiat.

No. Perkara Bilangan responden Peratus
1 Sangat Tidak Setuju 1 1%
2 Tidak Setuju 0 0%
3 Neutral 1 1%
4 Setuju 32 31.7%
5 Sangat Setuju 67 66.3%

Berdasarkan Jadual 9 iaitu pegangan agama yang kuat dapat menjauhi maksiat, majoriti
besar responden bersetuju bahawa kekuatan pegangan agama memainkan peranan
penting dalam menjauhkan diri daripada maksiat. Seramai 67 orang responden (66.3%)
sangat setuju dengan pernyataan ini, manakala 32 orang (31.7%) pula setuju. Hanya
seorang responden (1%) yang berada pada tahap neutral dan seorang lagi (1%)
menyatakan sangat tidak setuju. Tiada responden yang tidak bersetuju. Dapatan ini
mencerminkan kefahaman dan kepercayaan yang tinggi dalam kalangan responden
bahawa pegangan agama yang kukuh mampu menjadi benteng daripada terjerumus ke
dalam perbuatan maksiat.

Jadual 10: Kekuatan Iman Mampu Meghalang Dari Melakukan Maksiat.

No. Perkara Bilangan responden Peratus
1 Sangat Tidak Setuju 0 0%
2 Tidak Setuju 0 0%
3 Neutral 1 1%
4 Setuju 18 17.8%
5 Sangat Setuju 82 81.2%

Berdasarkan Jadual 10 iaitu kekuatan iman mampu menghalang dari melakukan maksiat,
didapati bahawa majoriti besar responden memiliki keyakinan tinggi terhadap peranan
iman dalam mencegah perbuatan maksiat. Seramai 82 orang responden (81.2%) sangat
setuju bahawa kekuatan iman dapat menghalang seseorang daripada terjerumus ke dalam
maksiat, manakala 18 orang (17.8%) pula menyatakan setuju. Hanya seorang responden
(1%) berada pada tahap neutral, dan tiada responden yang tidak bersetuju atau sangat
tidak bersetuju. Dapatan ini menggambarkan bahawa hampir keseluruhan responden
mempunyai kefahaman yang jelas tentang peranan iman sebagai benteng utama dalam
menghadapi godaan maksiat. Hal ini telah menjawab objektif kajian yang ketiga iaitu
menganalisis korelasi antara tahap keimanan dengan kecenderungan terlibat dalam
aktiviti maksiat.

KESIMPULAN DAN CADANGAN

Secara umumnya, kelemahan iman dapat dilihat melalui beberapa petunjuk seperti
pengabaian ibadah wajib dan sunat, kefahaman akidah yang cetek, serta kurangnya
penghayatan terhadap nilai-nilai murni Islam dalam kehidupan seharian. Kajian terdahulu
di kalangan mahasiswa IPTI mendapati walaupun pelajar menunjukkan tahap tinggi
dalam amalan akidah dan akhlak, konsistensi ibadah seperti solat masih rendah—hanya
sekitar 55% menunaikan solat secara konsisten, membuktikan jurang antara teori dan
praktik keimanan mereka (Jurami & Sham, 2013)

Berdasarkan penemuan yang bakal diperoleh, pihak institusi pengajian tinggi disarankan
untuk memperkukuh program pengukuhan akidah dan penghayatan agama dalam
kalangan mahasiswa melalui aktiviti pembangunan sahsiah, bimbingan rohani dan
kaunseling yang berterusan (Tan et al., 2013). Masyarakat dan ibu bapa juga perlu diberi
kesedaran agar memainkan peranan secara aktif dalam membentuk persekitaran yang
mendidik dan menyokong anak-anak supaya sentiasa berpegang teguh pada ajaran
agama, lebih-lebih lagi apabila berjauhan daripada keluarga.

Sebagai kesimpulan, diharapkan hasil kajian ini tidak hanya berakhir sebagai bahan
bacaan, tetapi dapat menjadi panduan berguna untuk melahirkan mahasiswa yang lebih
berdaya tahan, berakhlak mulia dan teguh imannya. Semoga usaha kecil ini mampu
memberi sumbangan positif ke arah mewujudkan masyarakat yang sejahtera dan bebas
daripada gejala maksiat seperti yang dihasratkan dalam ajaran Islam (Normawati Adnan,
2024).

Berdasarkan maklum balas soal selidik, pelbagai cadangan telah dikemukakan oleh
mahasiswa sendiri seperti memperbanyakkan program keagamaan dan ceramah yang
relevan, mengasingkan tempat duduk lelaki dan perempuan, serta menyediakan
bimbingan rohani dan kaunseling Islamik. Selain itu, universiti juga digalakkan untuk
memanfaatkan media sosial untuk dakwah, memperkasakan aktiviti kerohanian, dan
memastikan suasana kampus lebih kondusif bagi pembentukan iman yang kukuh serta
akhlak yang terpuji.

